
ANNOTATSIYA 
Mazkur maqolada ayollar jinoyatchiligining sabablari, uni vujudga keltiruvchi shart-sharoitlar bilan 
bogʻliq masalalar bayon etilgan. Bundan tashqari, maqolada muallif ayollar jinoyatchiligining  
sharoiti bilan sabablari oʻrtasidagi aloqadorlik, ularning oʻziga xos jihatlarini ochib beradi. Jumladan, 
sharoit oʻz-oʻzidan jinoyat va jinoyatchilikni keltirib chiqara olmasligi, balki, sharoitsiz jinoyat va 
jinoyatchilikning sabablari oʻz mazmuniga koʻra ijtimoiy-ruhiy xususiyatga sharoit esa iqtisodiy, 
siyosiy, huquqiy, tashkiliy va hokazo mazmunga ega boʻlishi bilan bogʻliq holda ruy berishi borasida 
fikrlar tahlil etilgan. 
Kalit soʻzlari: Ayollar, jinoyatchilik, jinoyat, zoʻrlik ishlatib,  sabablari, uni vujudga keltiruvchi, 
shart-sharoitlar, kriminologik, tavsif, jinoyat sodir etgan  shaxs.  
 

Уринова Дилшода Адхамовна, 
Самостоятельный соискатель Исследовательского 
 института криминологии Республики Узбекистан 

E-mail: Mstoremstore138@gmail.com 
 

ПРИЧИНЫ ЖЕНСКОЙ ПРЕСТУПНОСТИ, УСЛОВИЯ ЕЕ ВОЗНИКНОВЕНИЯ 
 

АННОТАЦИЯ 
В данной статье рассматриваются причины женской преступности и условия, 
способствующие ее возникновению. Кроме того, в статье автор раскрывает взаимосвязь между 
условиями и причинами женской преступности, их специфические аспекты. В частности, 
проанализированы мнения о том, что условия сами по себе не могут привести к преступности 
и преступности, а причины преступности и преступности без условий по своему содержанию 
имеют социально-психологический характер, а условия имеют экономическое, политическое, 
правовое, организационное и т.д. содержание. 
Ключевые слова: Женщины, преступность, преступление, насилие, причины, создающие его, 
условия, криминологический, описание, лицо, совершившее преступление. 

CAUSES OF FEMALE CRIMINALITY, THE CONDITIONS THAT GIVE RISE TO IT 

 
ANNOTATION 

This article describes the causes of women's crime and the conditions contributing to it. In addition, 
the author reveals the connection between the conditions and causes of women's crime, their specific 
aspects. In particular, opinions are analyzed that conditions cannot cause crime and criminality by 
themselves, but that the causes of crime and criminality without conditions are socio-psychological 
in nature, and conditions have economic, political, legal, organizational, etc. content. 

Bizga maʼlumki, ayollar jinoyatchiligining  kriminologik tavsifini urganishda, ushbu 
jinoyatlarning kelib chiqish sabablari, ushbu jinoyatni sodir etgan jinoyatchi shaxsi, ayollar 
jinoyatchiligining  oldini olish kabi masalalarni hal etamiz.  

Chunki, kriminologiya ayollar jinoyatchiligini sodir etishga imkon beruvchi sabab va 
sharoitlarni ajratib boradi. Har qanday ijtimoiy hodisaning, oʻzgarishi zamirida eng avvalo uni keltirib 
chiqaruvchi sabab yotadi. Demak, jinoyatda keltirib chiqaruvchi sabab kriminologiyaning asosiy 
vazifalaridan biri hisoblanadi.  

Har qanday oqibat muayyan sabablar tufayli kelib chiqar ekan,  ular oʻrtasidagi sababiy 
bogʻlanish mavjud boʻladi. Sabab va oqibat cheksiz ravishdagi zanjrdan iboratdir. Sabablarning 
bunday taxlitda qoʻyilishi eng avvalo oʻrganilayotgan hodisa sababning unga yaqinroq boʻlgan 
qismini aniqlashdan iboratdir.  

Har bir sabab va oqibat oʻzaro bogʻliqlikda boʻlib, hodisalar, holatlar yigʻindisi muayyan 
muhitni tashkil qiladi. Bu muhitdagi jarayonlar biron-bir hodisaning rivojlanishi va kelib chiqishini 
taʼminlaydi. Sabab va oqibatning aloqadorligi faqat muayyan sharoit natijasida yaratilgan yoki 
mavjud boʻlgandagina yuz beradi. Demak, muayyan sharoit avvalo sababni yaratadi, sabab esa 
muayyan oqibatni keltirib chiqaradi[1].  

Ayollar jinoyatchiligining sharoiti oʻz-oʻzidan jinoyat va jinoyatchilikni keltirib 
chiqarmaydigan, ammo jinoyatning sodir etilishini osonlashtiruvchi, unga imkon beruvchi 
gʻayriijtimoiy hodisadir.  

Ayollar jinoyatchiligining  sharoiti bilan sabablari oʻrtasida bevosita aloqadorlik boʻlib, bular 
kriminogen determinantlar hisoblanadi. Sharoit oʻz-oʻzidan jinoyat va jinoyatchilikni keltirib chiqara 
olmaydi.  

Ammo sharoitsiz jinoyat va jinoyatchilikning sabablari oʻz mazmuniga koʻra ijtimoiy-ruhiy 
xususiyatga ega. Sharoit esa iqtisodiy, siyosiy, huquqiy, tashkiliy va hokazo mazmunga ega boʻladi. 
Sharoit sababni, sabab esa oʻzining oqibati sifatida jinoyatchilikni keltirib chiqaradi.  

Ayollar jinoyatchiligining sabablarini tasniflashning ham nazariy, ham amaliy ahamiyati 
shundaki, jinoyatchilikning sharoit va sabablarini nimalardan iborat ekanligini, jamiyatning qaysi 
ijtimoiy munosabatlarida qanday ziddiyatlar, jarayonlar yuz berayotganligini aniqlash, shunga 
muvofiq ravishda jinoyatchilik va viktimlikning umumiy hamda maxsus oldini olish choralarini 
ishlab chiqishdan iboratdir. 

Aynan ayollar jinoyatchiligining sabablarini oʻrganish va umumlashtirish orqali jamiyatda 
jinoyatchilikni tugʻdirib turuvchi, kishilar xulqiga taʼsir qiluvchi jamiyat darajasidagi ziddiyatlar, yoʻl 
qoʻyilgan xato va kamchiliklar aniqlanadi. Ana shu ziddiyat, xato va kamchiliklarni bartaraf qilish 
choralari ishlab chiqiladi hamda amalda tatbiq etiladi.  

Ushbu jinoyatlarni keltirib chiqadigan sabablar va ularga imkon beruvchi shart-sharoitlarga 
toʻxtaladigan boʻlsak, bugungi kunda butun dunyoda insonlarning kamsitilishi, ularning huquqlarini 

tan olmaslik va poymol qilish, odam savdosi va odamlarni ekspluatatsiya qilish uchun jalb qilish 
holatlari koʻplab sodir etilmoqda.  

Bu esa jinoyatchilikning ushbu koʻrinishiga qarshi kurashni yanada kuchaytirishni,  sodir etish 
sabablarini aniqlashni, ularning oldini olishni, oʻzaro hamkorlikni xalqaro miqyosda aniq yoʻnalishlar 
orqali kuchaytirishni talab qiladi.   

Hozirgi kunda ayollar jinoyatchiligi haqida maʼlumotlar deyarli yoʻq hisob. Dastlab, 
jinoyatchi ayollar XIX asrning ikkinchi yarmida Lamber Adolf Jak Ketle va Chezare Lombrozo 
tomonidan oʻrganib chiqilgan. Ammo, shundan keyin bunday tadqiqotlar olib borilgan emas, biroq 
mustaqillik yillarida ayollar jinoyatchiligining kriminologik tavsifi, ularning oldini olish masalalari 
jumladan, Oʻzbekistonda ayollar jinoyatchiligining jinoyat-huquqiy va kriminologik jihatlari 
yoritilgan eng diqqatga sazovor va tizimli ilmiy tadqiqotlar Q.R.Abdurasulova[2]ga tegishlidir. 
Oʻzbekistonda gender siyosati va xotin-qizlarning ijtimoiy maqomi sohasidagi izlanishlarni 
M.H.Xolmatova[3]., G.A.Matkarimova[4]., S.X.Safayeva, S.A.Xodjayeva, Sh.H.Hamrayevalarning 
ilmiy ishlarida tadqiq etilgan[5]. 

Ayollar tomonidan sodir etiladigan jinoyatlarning jinoyat huquqiy va kriminologik jihatlari 
Rossiya Federatsiyasi huquqshunos olimlarining ishlarida ancha batafsil yoritib berilganligini koʻrish 
mumkin. Jumladan,  L.Yu.Cherneshkova, Ye.Yu.Sergeeva, T.N.Volkova, V.A.Andriyenko, 
B.N.Xachaklarning ilmiy ishlarida ayollarga nisbatan jinoiy javobgarlikni differensiatsiyalashtirish, 
jazo tayinlashning oʻziga xos jihatlari, ayollarga nisbatan jazo tayinlash masalasida qoʻllaniluvchi 
imtiyozi holatlar, ayollarning jinoyat subyekti sifatida va jabrlanuvchi sifatida huquqiy 
mustahkamlangan oʻrni nazariy maʼlumotlar va sud statistikasining tahlili asosida ochib berilgan[6].  

Ayollar jinoyatchiligining kriminologik muammolari rus olimlarining quyidagi ishlarida 
keltirilgan. Jumladan, M.M.Gitinova, K.A.Demina, A.E.Bagdasarovalar tomonidan kriminologik 
jihatlari mufassal yoritilgan[7]. Shuningdek, uzoq xorijiy mamlakatlar olimlari T.Andrea, Heinz, 
Schnabel-Schüle, Ansatz Schmölzer, Wunder[8] asarlarida ayollar jinoyatchiligining jinoyat-huquqiy 
va kriminologik muammolari chuqur yoritilgan.  

Ammo bu bilan ayollar tomonidan sodir etiladigan jinoyatlar hamon uchrab turibdi. Shu 
oʻrinda tabiiy bir savol tugʻiladi. Ayollarning jinoyatga qoʻl urish sabablari nimada?  

Maʼlumki, ayollar erkaklarga nisbatan jismonan va ruhan zaifdirlar. Shuningdek, ayollar 
erkaklarga qaraganda hayotda sodir boʻladigan oʻzgarishlarga tez va oson koʻnikadi, qiyin 
vaziyatlardan oson chiqib keta oladi. Shu bilan birga, ayollar tomonidan sodir etilgan jinoyat erkaklar 
tomonidan sodir etilgan jinoyatlardan farqlanadi.  

Akademik Kudryavsevning fikriga koʻra, ayollar tomonidan sodir qilinadigan jinoyatlar 
erkaklar tomonidan sodir qilinadigan jinoyatlardan quyidagilar bilan farqlanadi: jinoiy xarakteri, 
sodir qilish usullari. vositalari, jinoyat oqibati, jabrlanuvchining tanlab olinishi[9]. Bularga 
qoʻshimcha qilib shuni aytishim kerakki, ayollarning jinoyati erkaklarnikiga qaraganda, kuchli 
hayajonlanish va ehtiyotsizlik orqasida sodir etiladi. 

Bundan tashqari, ayollar tomonidan sodir qilinadigan jinoyatlar jinoyat motivi bilan ham 
farqlanadi. Ular birinchi. navbatda rashk, oʻch olish, xasadgoʻylik, jabrlanuvchidan qutulishga 
harakat qilishlarida nomoyon boʻladi. Ayollar tomonidan sodir qilinadigan koʻpgina jinoyatlar 
jabrlanuvchining gʻayriqonuniy xatti-harakati oqibatida kelib chiqadi. 

Erkaklar bilan ayollar oʻrtasidagi jinoyatchilikdagi muhim farq koʻproq zoʻrlik ishlatib sodir 
qilinadigan jinoyatlarda (odam oʻldirish, talonchilik, bosqinchilik qilish, qurol ishlatib ashaddiy 
bezorilik qilish) yaqqol koʻrinadi. Bunday holatda ham ayollar tomonidan sodir qilinadigan 
jinoyatlarni biologiyalashtirishga, yaʼni ayollar jismonan erkaklarga nisbatan zaif boʻlganligi uchun 
kam jinoyat sodir etadilar, -deb asoslashga urinadilar. Ammo bunday yondashuv bir tomonlamadir. 
Ayollar erkaklarga nisbatan jismoniy kuch jihatdan orqada boʻlsa-da, ularning zoʻrlik ishlatib sodir 
qilinadigan jinoyatlardagi uncha koʻp boʻlmagan hissasini anʼanaviy urf-odatlar asosidagi tarbiya 
bilan bogʻlab tushuntirish kerak. Bundan tashqari, ayollarda hissiy holat, taʼsirchanlik maʼlum bir 
fiziologik holatda kuchli boʻladi. Bunday holat qonunchilikda ham eʼtiborga olinadi[10]. 

Jumladan, Fargʻona viloyati miqiyosida xotin-qizlar jinoyatining kelib chiqish sabablari 
oʻrganilganida, shulardan 596 tasi yoki 63,4 foizi yengil daromad topish maqsadida, 10 tasi yoki 1 foizi 

rasmiy ishsizlik,  17 tasi yoki 1,8 foizi oilaviy kelishmovchilik, 376 tasi yoki 36,1 foizi oʻzaro nizo,     46 
tasi yoki 4,8 foizi ehtiyotsizlik oqibatida jinoyat sodir etgan. 

Ayollar tomonidan juda koʻp jinoyatlar, jumladan oʻgʻrilik, bezorilik, odam oʻldirish, oʻz 
chaqalogʻini oʻldirish, firibgarlik, qoʻshmachilik, foxishabozlik jinoyati kabi jinoyatlari sodir etilgan. 

Oʻgʻrilik va bezorilik jinoyati ayollar tomonidan, koʻpincha shahar joylarida sodir etiladi. 
Chunki shaharlarda qishloq joylariga nisbatan aholi koʻpligi sababli binolar zich joylashgan. Bundan 
tashqari, shaharlarda magazinlar, savdo markazlari, umumiy ovqatlanish joylari koʻp. Oʻgʻrilik 
jinoyatini sodir qiluvchi ayollarni asosan daydilar, loʻlilar va turar joyga ega boʻlmagan shaxslar 
tashkil qiladi. 

Zoʻrlik ishlatib sodir etiladigan jinoyatlarda ayollar erkaklarga nisbatan uncha katta 
boʻlmagan foizni tashkil qiladi. Lekin shunisi bilan qiziqki, ayollar tomonidan zoʻrlik ishlatib sodir 
etilgan jinoyatlar shavqatsizlarcha sodir etilganligi hamda ularning bu xatta-harakati asosan turmush 
oʻrtogʻi va kundoshiga, shuningdek, baʼzi holatlarda qaynonasiga qaratilganligi kuzatiladi. Meni 
fikrimcha, buning sababi ayollarning hayotdagi ijtimoiy rolining oʻzgarishi, oiladagi muhitning 
buzilish va ayollarning ruhan hayotga ishonchsizligidadir. 

Ayollar tomonidan sodir etiladigan jinoyatlarning yana bir turi, ayollarning oʻz chaqalogʻini 
oʻldirishidir. Bu jinoyat asosan yosh ayollar tomonidan, shuningdek, koʻpincha qishloq joylarida 
sodir etiladi. Bunday joylarda sodir etilishiga sabab, hali yoshlarning baʼzi bir masalalarni tushunib 
yetmasligi oqibatida aldanib qolishi hamda bolani oldirish uchun sharoit yoʻqligida va qizlardagi 
uyat, oriyatning kuchliligidadir. Shu jumladan, ota-onasi va oʻzining obroʻyini, nomusini qoʻni-
qoʻshni oldida saqlab qolishda ifodalanadi. 

Qoʻshmachilik va foxishabozlik kabi jinoyatlar ham ayollar tomonidan sodir etiladigan 
jinoyatlarning koʻpchiligini tashkil qiladi. Buning sabablari bir talay boʻlib, baʼzi bir olimlarimiz buni 
iqtisodiyotga bogʻlasa, baʼzilari esa ayollarning shu narsaga boʻlgan qiziqishida deb koʻrsatadglar. 
Bundan tashqari, narkotik moddalarning oldi-sotdisi bilan shugʻullanish hamda ularni saqlash bilan 
bogʻliq jinoyatlar ham hozirgi kunda ayollar tomonidan sodir etiladigan boʻlgan. 

Bunday jinoyatlarni koʻrib chiqa turib, ayollar jinoyatining asosiy sabablari nimada, degan 
tabiiy savol tugʻiladi. Mening fikrimcha, ayollar quyidagi sabablarga koʻra, jinoyatga qoʻl uradilar: 

Birinchidan, jamiyatdagi oʻsib borayotgan qiyinchiliklar, ertangi kunga ishonchsizlik, 
hayotning yangi sinovlariga chiday olmaslik, yaʼni ularning irodasizligi; 

Ikkinchidan, ayollar jinoyatining, ayniqsa, oʻgʻrilik jinoyati sodir etilishining sababi ayolning 
ishlab chiqarishda faol ishtirok etishi, yaʼni bola tarbiyasi bilan birga oila boshqaruvi ayolning 
yelkasida ekanligi, oilada yagona boshqaruvchi boʻlib kolishi; 

Uchinchidan, ijtimoiy institut hisoblangan oilaning susayishi, er-xotin va bolalar oʻrtasidagi 
ruhiy munosabatning buzilishi; 

Toʻrtinchidan, muqaddas Sharq ayolining jamiyatni zaharlaydigan narkomaniya, spirtli 
ichimliklarga mukkasidan ketib berilishi, foxishabozlikning avj olishidir. 

Ijtimoiy huquqsizlik, umumiy ruhiy beqarorlik, maʼnaviy-psixologik qadriyatlarning 
yoʻqolishi, buning natijasi oʻlaroq bunday sharoitlarda oilaviy turmushga, ijtimoiy muhim “Oila 
oʻchogʻining yoquvchisi” rolini bajarishga layoqatsizlik – jamiyatida, ayniqsa, yoshlar orasida ayollar 
jinoyatchiligiga salbiy taʼsir koʻrsatayotgan omillardir. Yosh ayollar va qizlar, jumladan, voyaga 
yetmaganlar ham qandaydir yoʻllar bilan boyib ketishga, ijtimoiy zinaning nisbatan baland 
pogʻonalariga koʻtarilishga harakat qilmoqdalar. Intilish, albatta, yaxshi, ammo bu maqsadga erishish 
yoʻlida har qanday, hatto, gʻayriqonuniy vositalar ishga solinmoqda[11]. 

Ayollar jinoyatchiligi sabablari tahlili shuni koʻrsatadiki, ayollarning jinoyatga qoʻl urishi 
sabablari turli-tumandir. G.Matkarimova ayollarning jinoyat sodir etishlariga sabablar sifatida 
quyidagilarni koʻrsatadi:  

– iqtisodiy jihatdan qiynalgan ayol bu ahvoldan chiqib ketish yoʻllarini qidiradi, aksariyat bu 
yoʻllar jinoyatga yetaklaydi; 

– yoshligida zoʻrlangan yoki katta yoshda boʻlganida xohishiga qarshi zoʻrlangan ayollar ham 
oʻch olish maqsadida jinoyat yoʻliga kirish ehtimoli bor; 

– oila aʼzolari tomonidan kamsitilgan ayol ham kichik isyon koʻtarib, jinoyat yoʻliga kirishi 
mumkin; 

– farzandiga nisbatan zoʻrlik yoki kamsitish alomatlarini qoʻllayotganini koʻrganida; 
– yashash uchun kurashning boshqa turlari qolmadi, deb hisoblanganda, yaʼni ikki eshik 

oʻrtasida yo qashshoq umr yoki xavfli, tahlikali boʻlsa-da chiroyli hayot[12].  
Ayollarning jinoiy xulq-atvoriga taʼsir koʻrsatuvchi ijtimoiy-iqtisodiy sabablar, maishiy 

omillar yigʻindisini tahlil qilib, shuni aytish lozimki, bunday omillar jumlasiga, birinchi navbatda 
quyidagilar kiradi: ijtimoiy-demografik omillar (urbanizatsiya, migratsiya, jins va yoshga oid 
maʼlumotlar va maʼmuriy-hududiy tuzilishning oʻzgarishi); iqtisodiy omillar (umumiy va 
tarmoqlardagi bandlik, mehnatga haq toʻlash, narx-navoni belgilash); siyosiy va ijtimoiy-ruhiy 
omillar (milliy mafkura, axborot texnologiyalari, demokratik institutlarning faoliyati, ijtimoiy 
dasturlarni amalga oshirishga davlatning munosabati); tashkiliy-huquqiy omillar (amaldagi qonun 
hujjatlari, ularni qoʻllashni taʼminlovchi institutlarning samaradorligi) kiradi. 

Shuningdek, yuqoridagi omillar roʻyxati toʻliq emasligini ham qayd etib oʻtish lozim. Bu holat 
shu bilan izohlanadiki, pirovard natijada jinoyatning sodir etilishiga olib keladigan katta-kichik 
omillar miqdorini toʻla va toʻgʻri aniqlash mumkin emas. Kriminolog olimlar bunga intilmoqdalar va 
hozirda jinoyatchilikka 320 dan ortiq omillar taʼsir koʻrsatishi aniqlangan[13]. Ye.I.Kairjanov esa 
jinoyatchilik sabablarini oʻrganish tarixidan kelib chiqib, jinoyatchilik sabablarining manbalari 
soniga qarab ularni bir omilli va koʻp omilliga ajratish mumkinligini qayd etadi[14]. 

Q.R.Abdurasulova ayollar jinoyatchiligining sabablari sifatida ijtimoiy-iqtisodiy sabablar, 
ijtimoiy-maishiy sabablar, jinoyatchi ayollarning professionallashuviga olib keluvchi sabablar va 
ozodlikdan mahrum etish muassasalaridagi ijtimoiy muhitning shaxsga salbiy taʼsiri toʻgʻrisida fikr 
yuritib, mustaqillikkacha va mustaqillikka erishgandan soʻng mamlakatdagi iqtisodiy-siyosiy 
ahvolning jinoyatchilikka taʼsirini muhokama qilgan.  

Jumladan,  “ishchi kuchiga boʻlgan talab kamayib borayotgan sharoitlarda yoshi 45 dan 
oshgan oliy va oʻrta maʼlumotli ayollar oʻz ixtisosligi boʻyicha ish topish istiqbollariga deyarli ega 
emaslar. Qishloqlar va shaharchalarda ish bilan taʼminlash muammosi, ayniqsa, keskin boʻlib turibdi. 
Bu yerda xotin-qizlarning yoshi, maʼlumoti va ixtisosligidan qatʼi nazar, ish topishlari juda qiyin. 
Umuman olganda, 1996-yili respublika boʻyicha aholini ish bilan taʼminlash xizmatlariga murojaat 
etgan xotin-qizlarning atigi 13 % ish bilan taʼminlangan. 

Keltirilgan statistika maʼlumotlariga kriminologik baho berishda mazkur muammo asosan 
“yashirin”, norasmiy ishsizlik bilan bogʻliqligini, bu esa, muqarrar ravishda, iqtisodiyot va biznesning 
jinoiy sohalari tomonidan taʼminlanadigan “yashirin bandlik”ni keltirib chiqarishini ham nazarda 
tutish kerak” [15]. 

Bugungi kunda maʼlum bir ish oʻrnida band boʻlmasligi, oz fursatlar ichida moddiy 
muammolarni bartaraf qilish ilinji, zarur huquqiy bilimlarga ega boʻlmaslik va boshqa sabablar tufayli 
xotin-qizlarning transmilliy jinoyatchilik boʻlmish odam savdosi jabrlanuvchilariga aylanib 
qolayotganligi ayniqsa diqqatga sazovor muammolardan biridir. Eng yomoni esa odam savdosidan 
jabrlanganlarning asosiy qismini ayollar va bolalar tashkil etishi bilan birga, bu jinoyatni sodir 
etayotgan shaxslarning ichida ayollarning ayniqsa koʻpligidir. Dunyo miqyosida turli manbalardan 
olingan maʼlumotlarning tahlili shuni koʻrsatadiki, odam savdosidan jabr koʻrganlar soni salkam 200 
millonga yetgan. 

BMT maʼlumotlariga koʻra esa, har yili dunyoda oʻrtacha 2,5-3 million kishi odam 
savdosining qurboniga aylanmoqda. Har yili qariyib 1 millionga yaqin ayollar va bolalar aldov yoʻli 
bilan chet ellarga olib ketilib sotib yuborilmoqda. Tahlillar shuni koʻrsatadiki, odam savdosiga qoʻl 
urgan shaxslarning 40%ini ayollar tashkil etadi. 

Oʻzbekiston Respublikasi 2003-yil 12-dekabrda BMT Bosh Assambleyasi tomonidan  
1950-yilda qabul qilingan “Odam savdosi va fohishalikning uchinchi shaxslar tomonidan 
ishlatilishiga qarshi kurash toʻgʻrisida”gi Konvensiyaga qoʻshildi. Shuningdek, mamlakatimiz 
parlamenti tomonidan BMT Bosh Assambleyasining 2000-yil 15-noyabrda qabul qilingan 
“Transmilliy uyushgan jinoyatchilikka qarshi kurash toʻgʻrisida”gi Konvensiyaga hamda odam 

savdosi, ayniqsa, ayollar va bolalarni sotishning oldini olish, unga chek qoʻyish va buning uchun 
jazolash toʻgʻrisidagi qoʻshimcha hujjatlar imzolandi.  

Ayollar tomonidan jinoyat sodir etilishiga imkon berayotgan shart-sharoitlar – bu bevosita 
turtki berib, ayollar tomonidan jinoyatning sodir etilishini keltirib chiqarmasa ham, ammo uning sodir 
etilishiga imkon bergan voqea, hodisa va jarayonlardir. 

Kriminologiyada sabab va shart-sharoitlarni har doim ham toʻliq va aniq bir-biridan ajratish 
imkoni boʻlavermaydi. Shunday sabablar borki, koʻrinishidan shart-sharoitga va shunday shart-
sharoitlar borki, koʻrinishidan sababga oʻxshab ketadi. Qolaversa, sabab va shart-sharoitlarning 
birlamchi va ikkilamchi turlarga boʻlinishi ular oʻrtasidagi tafovutni aniqlashda turli murakkabliklarni 
keltirib chiqaradi. Shu bois kriminologiyada “jinoyatchilik determinantlari” tushunchasi keng 
qoʻllaniladi. Ushbu tushuncha oʻz tarkibiga jinoyatchilikning ham sababini, ham shart-sharoitlarini 
qamrab oladi[16]. 

Xulosa qiladigan  boʻlsak, ayollar jinoyatchiligining quyidagi asosiy sabablari aniqlangan: 
1) moddiy qiynalganlik, ishsizlik; 2) oilaviy aloqalarning moʻrtligi, ijtimoiy nazoratning pastligi; 
3) axloqiy qadriyatlarning shakllanmaganligi, maʼnaviy dunyoqarashning torligi; 4) oʻz-oʻzini 
nazorat qilishning yetishmasligi; 5) shaxslarga (ayollarga) nisbatan chiqarilayotgan sud hukmlari, 
qarorlari, ajrimlari tarbiyaviy taʼsirining pastligi. 

